Jerung Borneo spesies terancam ditemui di perairan Sabah

KOTA KINABALU 23 Mac - Seekor jerung
Borneo yang dikategorikan sebagai spesies
terancam sejak 100 tahun lalu ditemui semu-
la oleh para saintis Universiti Malaysia Sabah
(UMS), di perairan dekat sini.

Penemuan jerung itu yang nama saintifik-
nya ‘Carcharhinus borneensis’, hasil penyeli-
dikan sekumpulan ahli biologi marin UMS
diumumkan oleh Naib Canselor universiti
itu, Prof. Datuk Dr. Mohd. Noh Dalimin.

Turut ditemui ialah seekor spesies ketam
baru yang masih belum dinamakan dan spe-
sies ikan pari dikenali sebagai ‘pari mulut
lohong’ dan ‘pari muncung kasar’ di kawasan

JERUNG Borneo yang ditemui oleh
para saintis UMS di perairan Sabah.

perairan yang sama.

Pengarah Institut Penyelidikan Marin Bor-
neo UMS, Prof. Dr. Saleem Mustafa berkata,
penemuan kesemua hidupan marin tersebut

menjadi tambahan kepada inventori biodi-
versiti ikan laut Borneo.

Katanya, mengikut rekod, jerung Borneo
mula-mula ditemui oleh seorang ahli iktio-

logi Belanda, Dr. Pieter Bleeker di Sandakan,
pada 1859.

Katanya, spesies itu yang tidak lagi dilapor-
kan ditemui sehingga lewat 1990-an, muncul
semula dalam kaji selidik sumber perikanan
pesisir pantai di Sabah dan Sarawak.

Sementara itu, menurut laporan laman
web ensiklopedia Wikipedia, jerung Borneo
dianggarkan mempunyai ukuran saiz sepan-
jang dua meter.

“Ia mempunyai warna kelabu di bahagian
atas dan putih di bawah serta amat Jarang
sekali ditemui,” kata Saleem.

Bagi spesies ketam itu pula, beliau berkata,
ia ditemui pada 2005 di hutan simpan paya
bakau Likas, kira-kira dua kilometer dari
pusat bandar.




